
 
 

 

28. September 2020 Aqqalu C.Jerimiassen 

 

Inatsisartut Suleriaasianni § 37 imm. 1 naapertorlugu Naalakkersuisunut apeqqut imaattoq 

matumuuna saqqummiuppara. 

 

Naalakkersuisunut apeqqut: 

 

1. Naalakkersuisut siusinaartumik sulisinnaajunnaarnersiaqartunut 

sulisinnaanngorsaaqqinnerminni aningaasat qanoq annertutigisut maannakkumut 

atorpaat? 

2. Naalakkersuisut siusinaartumik sulisinnaajunnaarnersiuteqartut 

sulisinnaanngorsarnerannut angusaq maannakkumut qanoq nalilersinnaavaat? 

a. Naatsorsuutigisatut innerpa annikinnerunerluniluunniit?  

3. Naalakkersuisut konto 30.12.09 kommuninut tamaat nuunnissaannut 2022 nallerpat 

ilumut kommunit taanna tamaat nammassinnaaneraat eqqanaarsimanerpaat? 

(Inatsisartuni ilaasortaq Aqqalu C. Jerimiassen, Atassut) 

 

Tunngavilersuut 

Nunatsinni siusinaartumik sulisinnaajunnaarnersiutisiaqartoqarpoq ukiorparujussuarni 

sulisimanngitsuni, tassanilu eqimattat aaliangersimasut taaniarneqartartutut suliseqqinniarneri 

ajornakusoorluinnartutut inissisimapput. Taamatuttaarlu sulisinnaanngorsaaqqiinermi Majoriaq 

nutaanik sullissisunik (sagsbehandler) atorfinitsitsivoq siusinnaartumik 

sulisinnaajunnaarnersiutisiaqartut sulisinnaanngorsaqqinnissaannut, taakkualu maannakkumut 

illoqarfinni ataasiakkaanginnartut inissisimatitermata suliartik ilumut nammassinnaasimaneraat 

paaserusunnarpoq. Konto pingaarneq 301209 kommuninut nuukkiartuaarnissaa siunnerfioreerpoq, 

siusinaartumilli sulisinnaajunnaarnersiuteqartut naatsorsuut malillugu ikileriaateqarsimanngippata  

eqqarsaallannarpoq ilumut kommunit tamanna tamaat nammineq nammassinnaajumaarnerat, 

tamannalu malillugu naalakkersuisut nassuiartariaqarpaat, ilumut kommunit namminneerlutik 

tamassumunnga piareersimanersut, imaluunniit sunut allanut pisarialinnut 

sipaarniartariaqalissanersut. 

Ullut suliffiusut qulit qaangiutsinnagit akineqarnissara kissaatigaara. 


